
Metodologija ljekarskog pregleda kandidata za popunu upražnjenih radnih mjesta 

policijskih službenika u početnom činu „Policajac” 

 

U skladu sa članom 58. stav (4) Zakona o policijskim službenicima Kantona Sarajevo („Službene 

novine Kantona Sarajevo”, br. 38/18, 26/19 i 39/20), članom 22. stav (4) Pravilnika o sadržaju 

načinu i rasporedu testiranja i sistemu bodovanja kandidata u procesu odabira policijskih 

službenika u Upravu policije Ministarstva unutrašnjih poslova Kantona Sarajevo („Službene 

novine Kantona Sarajevo”, br.18/21), te na osnovu člana 5. stav (1) Pravilnika o kriterijima i 

načinu utvrđivanja zdravstvene sposobnosti policijskih službenika Uprave policije Ministarstva 

unutrašnjih poslova Kantona Sarajevo („Službene novine Kantona Sarajevo”, br. 14/23, u daljem 

tekstu: Pravilnik), JU Zavod za zdravstvenu zaštitu zaposlenika Ministarstva unutrašnjih poslova 

Kantona Sarajevo (u daljem tekstu Zavod ), donosi sljedeću Metodologiju ljekarskog pregleda 

kandidata za popunu upražnjenih radnih mjesta policijskih službenika u početnom činu 

„Policajac”. 
 

1. Ljekarski pregled koji se obavlja za kandidate u proceduri zapošljavanja i upućivanja na 

osnovnu obuku za kadete (prethodni ljekarski pregled) će se izvršiti u prostorijama JU Zavod za 

zdravstvenu zaštitu zaposlenika Ministarstva unutrašnjih poslova Kantona Sarajevo, adresa Alije 

Isakovića broj 3, a obuhvatit će se opšta i posebna zdravstvena sposobnost kandidata. Kandidate 

na ljekarski pregled upućuje Komisija za izbor Uprave policije Ministarstva unutrašnjih poslova 

Kantona Sarajevo, o čemu se kandidati blagovremeno obavještavaju, a isti vrši Prvostepena 

ljekarska komisija Zavoda. 
 

2. Opšta zdravstvena sposobnost podrazumijeva sposobnost nesmetanog obavljanja poslova i 

zadataka bilo kojeg radnog mjesta i utvrđuje se opštim ljekarskim pregledom na osnovu: 

a) porodične i lične anamneze (iz potvrda i/ili izvoda iz ličnog zdravstvenog kartona koju 

izdaje izabrani ljekar primarne zdravstvene zaštite, s podacima o hroničnim i psihičkim 

bolestima i stanjima), 
b) prisutnosti i stanja hroničnih oboljenja (potvrda izvoda iz ličnog zdravstvenog kartona 

koju izdaje izabrani ljekar primarne zdravstvene zaštite, s podacima o hroničnim i 

psihičkim bolestima i stanjima), 

c) antropoloških mjerenja, 
d) fizikalnog pregleda grube anomalije kardiovaskularnog i respiratornog sistema, 
e) fizikalnog pregleda lokomotornog aparata. 



 

3. Posebna zdravstvena sposobnost vezana je za specifične poslove i zadatke policijskih 

službenika Uprave policije i podrazumijeva posebne specijalističke preglede, a ista se utvrđuje na 

osnovu: 

a) pregleda i nalaza specijaliste medicine rada; 

b) laboratorijskog (uključujući testiranje na droge u organizmu te druge 

suplementacije koje se na popisu Agencije za antidoping kontrolu Bosne i 

Hercegovine smatraju nedozvoljenim) i specijalističkog internističkog pregleda sa 

EKG-om (a na osnovu indikacije: RTG i UZ unutrašnjih organa, spirometrija, 

ergospirometrija);  

c) fizikalnog neurološkog i psihijatrijskog pregleda i nalaza, oftalmološkog i 

otorinolaringološkog pregleda (sa audiometrijskim nalazom) i nalaza doktora 

dentalne medicine; 

d) nalaza psihologa (psihološko testiranje sa procjenom ličnosti); 

e) općeg pregleda i nalaza ginekologa (a na osnovu indikacije: UZ unutrašnjih 

reproduktivnih organa, analiza vaginalnog brisa, kolposkopija i PAPA test); 

f) potvrde i/ili izvoda iz ličnog zdravstvenog kartona koju izdaje izabrani liječnik 

primarne zdravstvene zaštite, s podacima o hroničnim i psihičkim bolestima i 

stanjima; 

g) medicinske dokumentacije o dosadašnjem liječenju. 

 

VAŽNA NAPOMENA ZA KANDIDATE: Opštu zdravstvenu sposobnost u skladu sa tačkom 

2) alineje a) i b), kao i posebnu zdravstvenu sposobnost u skladu sa tačkom 3) alineja f), kandidat 

dokazuje dostavljanjem Potvrde, čiji je obrazac objavljen kao prilog ove Metodologije (Prilog 2). 

Kandidati su prilikom provođenja ljekarskog pregleda dužni sa sobom donijeti uredno popunjenu 

Potvrdu javne zdravstvene ustanove u kojoj kandidat ima otvoren zdravstveni karton, na 

navedenom obrascu, a koju će izdati izabrani ljekar primarne zdravstvene zaštite. Potvrda ne 

smije biti starija od dana objave javnog konkursa. 
 

4. Lista bolesti, povreda, tjelesnih mana i zdravstvenih stanja koje čine smetnju – 

kontraindikaciju za obavljanje poslova policijskih službenika Uprave policije nalazi se u prilogu 

ove Metodologije i čini njen sastavni dio. (Prilog 1) 

 

5. U postupku ocjene opšte i posebne zdravstvene sposobnosti kandidati koji se upućuju na 

ljekarski pregled u proceduri zapošljavanja i upućivanja na osnovnu obuku za kadete se mogu 

uputiti na dodatne dijagnostičke procedure i preglede, a JU Zavod za zdravstvenu zaštitu 

uposlenika Ministarstva unutrašnjih poslova Kantona Sarajevo može konsultovati i druge doktore 

medicine određene specijalnosti, te pristupiti uvidu u medicinsku historiju kandidata putem 

platforme e-Medit. Kandidati koji pristupe ljekarskom pregledu dužni su potpisati izjavu kojom 

će dati saglasnost da Zavod za zdravstvenu zaštitu zaposlenika Ministarstva unutrašnjih poslova 

Kantona Sarajevo obrađuje njihove lične podatke dok za to postoje objektivni razlozi. Prilikom 

pristupanja ljekarskom pregledu kandidatima će biti dostupna izjava koju su dužni popunjenu i 

potpisanu predati medicinskom osoblju nakon čega pristupaju proceduri provjere zdravstvene 

sposobnosti. 
 

6. Nakon obavljenog zdravstvenog pregleda ljekar daje potpuni nalaz i mišljenje o pregledu u 

pisanoj formi na obrascu zdravstvenog kartona koji je sastavni dio Pravilnika. 



 

7. Opća i posebna zdravstvena sposobnost za kandidate u proceduri zapošljavanja i upućivanja na 

osnovnu obuku za kadete utvrđuje se ocjenom: „Sposoban za obavljanje poslova policijskog 

službenika“  ili  „Nesposoban za obavljanje poslova policijskog službenika“. 
 

8. Za kandidate u proceduri zapošljavanja i upućivanja na osnovnu obuku za kadete koji obave 

prethodni ljekarski pregled, sačinjava se izvještaj o općoj i posebnoj zdravstvenoj sposobnosti na 

propisanom obrascu, te konačnu ocjenu zdravstvene sposobnosti (opšte i posebne), Zavod donosi 

u formi Ljekarskog uvjerenja o zdravstvenoj sposobnosti i izdaje kandidatu najkasnije u roku 

od osam dana od dana završetka zdravstvenog pregleda. 
 

9. Na izvještaj o općoj i posebnoj zdravstvenoj sposobnosti kandidat može izjaviti žalbu 

Drugostepenoj ljekarskoj komisiji, putem Prvostepene ljekarske komisije u roku od tri dana od 

dana prijema navedenog izvještaja. Žalba se podnosi putem Prvostepene ljekarske komisije u 

roku od tri dana od dana prijema Izvještaja o općoj i posebnoj zdravstvenoj sposobnosti 

kandidata, lično ili putem preporučene pošte na adresu Zavoda. Ukoliko Drugostepena 

ljekarska komisija donese pozitivnu ocjenu posebne i opšte zdravstvene sposobnosti troškove 

žalbe snosi Zavod, a ukoliko Drugostepena ljekarska komisija donese negativnu ocjenu posebne i 

opšte zdravstvene sposobnosti troškove žalbe snosi kandidat.  
 

10. Drugostepena ljekarska komisija donosi svoju ocjenu opšte i posebne zdravstvene 

sposobnosti u roku od osam dana od dana dostavljanja žalbe i na osnovu te ocjene sačinjava 

Izvještaj o općoj i posebnoj zdravstvenoj sposobnosti na propisanom obrascu i izdaje Uvjerenje o 

radnoj sposobnosti koje se odmah dostavlja kandidatu putem Prvostepene ljekarske komisije.   
 

11. Ocjena zdravstvene sposobnosti Drugostepene ljekarske komisije je konačna. 
  

12. Ocjenu opšte i posebne zdravstvene sposobnosti odnosno Ljekarsko uvjerenje o zdravstvenoj 

sposobnosti kandidati u proceduri zapošljavanja, dostavljaju Komisiji za izbor Uprave policije 

preporučenom poštom ili neposrednom predajom  Komisiji za izbor Uprave policije, u roku koji 

odredi Komisija za izbor. 
 

13. Kandidat koji se upućuje na ljekarski pregled u proceduri zapošljavanja i upućivanja na 

osnovnu obuku za kadete dužan je: 

a) da se podvrgne prethodnom ljekarskom pregledu; 

b) da prilikom obavljanja ljekarskog pregleda dostavi Zavodu potvrdu i/ili ovjereni izvod iz 

ličnog zdravstvenog kartona, posebno s podacima o hroničnim ili psihičkim bolestima ili 

stanjima, koju izdaje izabrani ljekar primarne zdravstvene zaštite;  

c) da u roku koji odredi Komisija za izbor Uprave policije dostavi navedenoj Komisiji dokaz 

– ljekarsko uvjerenje o zdravstvenoj sposobnosti za obavljanje poslova i zadataka 

policijskog službenika, preporučenom poštom ili neposrednom predajom Komisiji za 

izbor. 

VAŽNA NAPOMENA ZA KANDIDATE: Ako kandidat koji se upućuje na ljekarski pregled u 

proceduri zapošljavanja i upućivanja na osnovnu obuku za kadete ne postupi u skladu sa tačkom 

13. Metodologije, Komisija za izbor Uprave policije isključuje takve kandidate iz dalje procedure 

zapošljavanja i upućivanja na osnovnu obuku za kadete. 
 



14. Nepristupanje ili kašnjenje kandidata iz bilo kojeg razloga zakazanom terminu održavanja 

ljekarskog pregleda će se smatrati kao odustanak kandidata od podnesene prijave. Također, iz 

daljeg postupka će biti isključen kandidat koji se ne pridržava uputa Komisije za izbor i ljekarske 

komisije prilikom provođenja ljekarskog pregleda i svojim ponašanjem ometa provođenje istog. 

Prilikom dolaska na ljekarski pregled, kandidati ne mogu imati pratnju (npr. roditelja, prijatelja, 

porodice itd.). Prisustvo bilo koje druge osobe tokom pregleda nije dopušteno.  

 

15. Troškove zdravstvenog pregleda snosi kandidat. Troškovi zdravstvenog pregleda iznose 80 

KM, i isti se plaćaju uplatom na žiro račun broj 3383202251113444 Unicredit bank (kopiju 

uplatnice ponijeti kao dokaz) ili neposredno na blagajni Zavoda prilikom provođenja ljekarskog 

pregleda. 

 

16. Troškovi zdravstvenog pregleda Drugostepene ljekarske komisije iznose 250 KM, i istu plaća 

kandidat. Ukoliko Drugostepena ljekarska komisija donese pozitivnu ocjenu posebne i opšte 

zdravstvene sposobnosti Zavod će refundirati troškove kandidatu. 

 

Metodologija je urađena u skladu sa Pravilnikom o kriterijima i načinu utvrđivanja 

zdravstvene sposobnosti policijskih službenika Uprave policije Ministarstva unutrašnjih 

poslova Kantona Sarajevo („Službene novine Kantona Sarajevo”, br. 14/23) 

U Odjeljku XIII Priloga 1, pod nazivom: Bolesti kože i potkožnog tkiva, u tački 5., podtački a) 

kao kontraindikacija za obavljanje poslova policijskog službenika (nesposoban) za kandidate koji 

se upućuju na ljekarski pregled u proceduri zapošljavanja i upućivanja na osnovnu obuku za 
 kadete propisane su „sve tetovaže na uočljivim mjestima i veće tetovaže (>10 cm), tetovaže 

asocijalnog sadržaja.  
- Pod tetovažama na uočljivim mjestima podrazumijevaju se sve tetovaže vidljive prilikom 

nošenja ljetne i zimske policijske uniforme u skladu sa odredbama Uredbe o jedinstvenoj 

policijskoj uniformi policijskih snaga u Federaciji Bosne i Hercegovine („Službene Novine 

Federacije BiH”, broj 60/23). 
- Pod većim tetovažama podrazumijevaju se tetovaže veličine preko 10 cm. Mjerenje veličine 

tetovaže obavlja se najdužom stranom, uzimajući u obzir sve elemente tetovaže. Mjerenje se vrši 

od ruba do ruba, uključujući sve simbole, slova i slike. Mjerenje se odnosi samo na svaku 

pojedinačnu tetovažu.  

- Pod tetovažama asocijalnog sadržaja smatraju se tetovaže sa neprikladnim sadržajima, kao što 

su: sadržaji nasilja, rasistički ili ksenofobični simboli, seksualno eksplicitan sadržaj, vulgarni ili 

uvredljivi sadržaj, esktremistički simboli, blasfemički sadržaj i slično. 
 

 

 

 

 



 

 

 

 

 

 

 

 


